
Uunga siunnersuut: Qalerallit akitsuutaat aamma aalisakkat ikerinnarsiortut ilaasa Tu-

numi aalisarnermi pisarineqartut akitsuutaat pillugit Inatsisartut inatsisaata allanngor-

tinneqarnera pillugu Inatsisartut inatsisaat 

 

Saqqummiussissut 

(Aningaasaqarnermut Aatsitassanullu Naalakkersuisoq) 

 

 

Siullermeerneqarnera 

 

Qalerallit akitsuutaat aamma aalisakkat ikerinnarsiortut ilaasa Tunumi aalisarnermi pisari-

neqartut akitsuutaat pillugit Inatsisartut inatsisaata allanngortinneqarnera pillugu Inatsisartut 

inatsisissaattut siunnersuut Naalakkersuisut sinnerlugit matumuuna saqqummiutissavara. 

Saarulliit, kullerit, saarulliusaat aamma suluppaakkat isumalluutinik atuinermi akiliummik 

akitsuuserneqartalernissaannik, kiisalu aalisakkat ikerinnarsiortut akitsuutaata atuuttup 

Tunumi aalisarnermi pisarineqartunuinnaq atuukkunnaarluni, aammali nunat allat aalisarnik-

kut oqartussaaffigisaanni aalisarnermi aamma nunat tamat imartaanni aalisarnermi pisari-

neqartunut atuuttussanngortinneqarnissaanik siunnersuut eqqussissaaq. Allannguutit mar-

luullutik siunertaraat inuiaqatigiit, tamattaalluta aalisakkanit pisuussutitsinnit iluanaarutinik 

amerlanerusunik pissarsinissaannik qulakkeerinissaq. 

 

Avataasiorluni raajarniarneq, avataasiorluni aamma sinerissamut qanittumi qaleralinniarneq 

aamma aalisakkat ikerinnarsiortut ilaannik, matumani aamma ammassassuarnik, ammassanik 

avaleraasartuunillu Tunumi aalisarneq maannakkut kisimik akitsuusersugaapput. Taamaat-

tumillu akitsuusersuinerup aammattaaq aalisakkat aningaasarsiornermi soqutiginaatillit allat 

ilaannut atuutilersinneqarnissaa eqqortuusorineqarpoq, tamarmiulluta aalisakkanit pisuus-

sutitsinnik taakkuninnga aalisartut atuinerminnut, allanik aalisartut pineqarnerattuulli aki-

liisussanngorlugit. 

 

2016-imi Aningaasanut Inatsimmi, kontumi pingaarnermi 20.11.51 Aaqqissuusseqqinnerit 

sunniutaat, 2017-imit ukiumut 15. mio. kr.-nik, aalisarnermi isumalluutinik 

akitsuusersuinikkut, isertitararnerusoqartanissaanik naatsorsuutigineqarpoq. Naatsorsuutigisaq 

tamanna, saarullinnut, kullerinut kiisalu suluppaakkanut avataasiorluni pisarineqartunut 

isumalluutinut akitsuusiinermi siunnersuummik piviusunngortinneqassaaq. 

 

Saarulliit, kullerit suluppaakkallu akileraaruserneqarnerisigut, Naalakkersuisut isumaqarput, 

avataasiorluni aalisarnermi art-it aningaasanik iluanaaruteqaataanissaannut soqutiginartut 

isumalluutitut akitsuusersorneqartalernissaannik anguniagaqarluni ilungersorneq, 

maannakkuugallartoq naammassineqarsinnaasoq. Soorunami Naalakkersuisut 

nakkutigissavaat, art-inik allanik aalisarnermi aningaasanik iluanaaruteqarnissamut 

soqutiginaatilinnik ineriartortoqassanersoq, taamaattoqarpallu, aalisarnerit taakku 

isumalluutitut akitsuusersorneqartariaqarnersut isumaliutigissallugit. 

 

Ilutigisaanillu aalisakkanik ikerinnarsiortunik aalisarnermi akitsuutip atuuttup Tunup imartaa-

ni aalisarnerinnarmut atuukkunnaarluni, aammali nunat allat aalisarnikkut oqartussaaffi-

gisaanni nunallu tamat imartaanni aalisarnermut atuuttussanngortinneqarnissaa siun-

nersuutigineqarpoq. 

 

Pisarineqartut kg.-imut 0,55 kr.-nik akitsuutaassapput, saarulliuppata, kulleriuppata suluppaa-

gaappataluunniit apeqqutaanani.  

 

Naalakkersuisut nalilerpaat, akitsuusiinerup taama annertussusillip avataasiorluni aalisarnerup 

aningaasaqarnera, inuussutissarsiornerup nammassinnaanngisaanik sunniuteqassanngitsoq. 

 

Kiisalu inatsisissatut siunnersuut tassungalu oqaaseqaatit ilaasut innersuussutigaakka. 

 

Taamatut oqaaseqarlunga siunnersuut Naalakkersuisut sinnerlugit matumuuna Inatsisartunut 

suliassanngortippara. 


